
Ezabeli aganna vambani medi mitanu na mmohi, 
Mulugu ohomuruma mungelro Gabiriyeli ira adowe 
ilambo ya Galileya, sidadi ya Nazareti, awonge na 
namwali mmohi aitaniwa Mariya wenno ali ahanarome 
gona na mulombwana. Mariya tempu yenno 
abanyelriwe na mulombwana mmohi wa ziza na
                              mwene Davi, eriwa Joze.



Evale mungelrole ohomuwandelaga, 
liye ira: <<Mariya weyo kuove, 
mwasiwa Mulugu uhuureliha. 
Kaing'ana, weyo unokana vambani 
umbale mwanapongwe. Liye 
abaliwa, unvahe nzina na 
Yesu. Mwana unafuna we 
mbala unakala mundimuwa wa 
kopolo, wenno unaitaniwege Mwana 
Mulugu, Mulugu Okwaranya Jatene. 
Nabwiya Mulugu unonvaha mpando 
wa umwene wa mbwiyaye Davi. Liye 
unerege tonga mulogo wa Jako. 
Umwene waye kuza umala. 
Unakala umwene wa mukalakala.>>



Evale Mariya agavwile enne, 
ohonfuka mungelrole ira: <<Kodi 
ejo jinaireya avi agali miyo 
kannamugonena mulombwana?>> 
Evale mungelrole 
ohomuwandela, liye ira: 
<<Munemba Otchena 
unoutitela eto kopolo 
da Mulugu 
Okwaranya Jatene 
nnakala na weyo.>> 



Nona mwana unafuna we mbala 
unaitaniwege Otchena eto 
unaitaniwege Mwana Mulugu.



Vagamanle malambo a vang'ono, 
Mariya ohovenyaga adowaga ilambo ya 
mmwangoni, vande va Zakariya, tatamo 
imohi yafwanyeya muwari 
mwa porovinsiya ya 
Judeya. Aganfwanyile 
Ezabeli, 
ohomulondjela. Evale 
Ezabeli agavwile 
londjela wa Mariya, 
mwana afwanyeya 
mbani mwaye 
oholupalupa. 



Evale Ezabeli ohozaleliwa Munemba 
Otchena. Mwa enne ohoromaga wonga 
mokuwa eraga: <<Muwari mwa ahiyana 
atene usimbwile relihiwa 
gu weyo. Eto orelihiwa 
gu mwana wenno 
unafuna we mbala!>>



Baliwa wa Yesu Kiristu 
yaireyile eni: Mariya mmaye 
Yesu ohobanyelriwa na 
mulombwana mmohi eriwa 
Joze. Mwa enne 
kagabanyelranne, 
kahanarome gona 
vamohi, mwa tempu 
yenne Mariya 
ohofwanyeyana 
vambani mwa kopolo da 
Munemba Otchena. 



Joze agamuonnena 
vambani, na mwasa oira 
liye ali mulombwana 
wapama, ohoumbuwela 
ekave eraga: <<Ira 
damunyaswihe vari 
va anamwindji, 
kinakala. Ili pama 
damulanye 
mozembiheya 
bahi.>>



Joze mwa ora yenno yaumbuwela liye zelru dedile, 
ohokalawo mungelro mmohi eni wa Nabwiya 
amutwanyuwenlege morohani, liye 
muwandela eraga: <<We Joze, nkuda 
Davi, kukukumuwe. Mariya vambani 
vinna liye jiireyile mwa kopolo da 
Munemba Otchena. Udowe wamutele, 
akale muhiyanawo.>>



<<Liye unombala mwanapongwe. Abaliwa, 
unvahe nzina na Yesu mwasiwa liye gunafuna 
za avulusa atwaye zela mwa jotega jiwa.>>



Evale Joze agarurumuwile morohani, ohoirana nnga 
mwemo mwamuwandenle mungelro wa Nabwiya, liye 
dowa mutela Mariya, kala muhiyanaye. 
Mbwenye agamutenle, kamugonnena, 
fiyeda Mariya liye mbala mwanole. 
Mwanole agabaliwe, ohonvaha 
nzina na Yesu.



Tempu yali Sezare Agustu mwene wa aRoma atene, 
liye ohokumiha nlamulo ira atu a mwilamboni mwaye 
mwatene kalrembelriwe ira 
aiziwe indjiva wa atu atene. 
Evale kada mutu 
odowa tatamo 

ya waniwa ira alrembelriwe wewo.



Voira kada mutu alrembelriwa wewo wafwanyeya 
nlogo naye, mulombwana Joze ohovenyaga Nazareti, 
porovinsiya ya Galileya, 
adowaga sidadi ya Davi 
yaitaniwa 
Beleme, 

yafwanyeya muwari mwa porovinsiya ya Judeya. 



Joze adowile lrembelriwa wewule mwasiwa liye abaliwe 
muwari mwa nlogo na mwene Davi. Joze adowaga 
wewule ira alrembelriwe, 
ohomutukula mwendaye 
Mariya wenno 
ambanyenlre liye. 

Eto fwanyeya ira 
Mariya tempu yenno afwanyeya aganna vambani.



Aliwa kagafiyile Beleme 
ule, yohokwakwana 
tempu yoira Mariya 
ambale mwana. Evale 
kohovenda nyumba 
yofiyedamo eto 
tchafwannye. 



Mwa enne kohovolowa 
munikolrani mwakala 
anavinyama a vande.



Noira eno, Mariya ohombala mwanaye oroma wa 
mwanapongwe. Aliwa mbulruwalri mwanole na nguwo, 
dowa mugonantiha muningulani 
mwemo mwadjela anavinyama.



Fwanyeya ira mutatamoni mmohive emule, mahiyu 
anne kohokalawo anamakumbuza kafwanyeya 
mukokolani kaing'anelaga mabila 
                   emule. 



Morurumutcha mungelro mmohi wa Nabwiya 
ohatwanyuwela eto moneya ulukulu wa Nabwiya  
woharungunuwaga anamakumbuza 
                  atene anne. Evale aliwa 
                                         kohokana 
                                         ova 
                                         wohokala 
                                         wa masika.



Mbwenye mungelro wa Nabwiya ohawandela eraga: 
<<Nyo kamuove! Kaing'anani, tchoira miyo dazela 
uwandelani Muselu Wapama unafuna 
                 zana hagalala ulukulu.>> 



<<Muselu dizilena miyo uwandelani uli para atu atene a 
ilambo ya vati. Museluwa gu ula: Peno eva eni musidadi 
ya Davi muhubaliwa Nvulusi, liye gu 
                               Namatikeliwa, 
                                            gu 
                                        Nabwiya.>>



<<Ionihedo inafuna miyo uvahani tchi ila: Mwadowa 
mwanfwanya mwana agamanle bulruwalriwa na nguwo 
eto agagonantihiwe muningulani 
                 mwemo munadjela 

                                               anavinyama, 
                                               mwaniwa 
                                               gwenno.>> 



Evale mungelrole agawongile enne, kohozaga angelro 
amohiwa oindjiva, aliwa za gumanela na 
mungelro nfwiwole, kamutamalelaga 
                         Mulugu keraga: . . . 



. . . <<Mulugu Okwaranya Jatene atitimihiwe eto 
murendele akale vati vano muwari 
mwa atu anno anaaziveliwa liye.>>



Mwa enne angelro ale kagadowile, 
anamakumbuzale vahanle atu kohowongaga, 
aliwa ira: <<Ndoweni sidadi ya Beleme ira 
naone jejo Nabwiya aniiziwihile liye hiyo 
                         muwari mwa angelro ale.>>



Evale aliwa kohovenyihanaga mobaranya 
kadowaga sidadi ya Beleme. Kagafiyile 
wewule, kohonfwanya Mariya na Joze 
wewule wali nyumba ya anavinyama. 



Eto kohomuona mwanole agagonantihiwe 
muningulani mwemo mwadjela 
anavinyama. Nomala eno, kohoromaga 
awandelamo atu kali evale zela jatene 
                     jawongile angelro ale zela
                                    mwanole.



Yesu abaliwaga, 
abaliwe Beleme, 
porovinsiya ya 
Judeya. Tempu 
yenne atonga 
ilambo yenne 

ali mwene Erodi. Evale 
kohokalawo andimuwa a toto 
kavennye pandi ya makumelo wa 
nzuwa, aliwa fiya sidadi ya 
Jeruzalemu, roma fukedaga 
keraga: . . .  



. . . <<Hiyo 
nnanfukeda mwana 
ubaliwe tchineneva, 
wenno unafuna kala 
mwene wa 
aJudewu. 

Tchoira nihiona makumelo 
wa nzuwa nyenyedi 
yotonyiheda baliwa waye. 
Mwa eno, hiyo nizele ira 
nimutamalele.>>



Evale Erodi ohovenya 
mozembiheya, aitana 
andimuwa a toto ale, liye 
afuka eraga: <<Kodi nyo, 
nyenyediwa mwaromile 
ona ora nni?>> Aliwa 
kohomuwandela siku 
naromile atu ona 
nyenyedile. 



Kagamanle muwandela, 
oharuma Beleme 
eraga: <<Nyo dowani 
mwanfukede pama 
mwanoyo. Mwanfwanya, 
muvire uno ira mudiwandele 
uli liye ira na miyene didowe, 
damutamalele.>> Mbwenye 
liye awongela eno mwasiwa 
afuna ampe.



Kagavwile mazu a Erodi, aliwa kohovenyihana, 
kadowaga. Evale kadowaga, nyenyedile yaona atu
           ikumelaga pandi ya makumelo wa 
                  nzuwa yohowelela asogolrelra 
                   fiyeda dowa imela vazulu va 
                           malro vali mwanole. 



Aliwa kohofiyaga nyumba mwali mwanole. 
Kagavolowile, kohonfwanya mwanole na mmaye, aliwa
             nkokorela mwanole, kamutamalelaga. 
                       Evale kohotapulaga mivaho 
                     dofuneya valukulu dadowana 
                          atu da oru, na yonukela 
                                      yotumeyiwa, na 
                                      makura onukela 
                                   kaitaniwa mira, aliwa 
                                       nvaha mwanole. 



Mbwenye kahanavenyihane ira kawelele mundulri, 
kohowandeliwa morohani ira kahawelele wa Erodi.
               Novwa mazwale, kohogundeya, 
  kaharaga ndila imohiwa, 
                      aliwa dowaga waniwa.



Andimuwa a toto ale 
kagadowile, mwa ora ya 
vang'onove, ohoza mungelro 
wa Nabwiya muwandela 
mulombwana Joze morohani 
eraga: <<Uvenye, 
umutukule mwanawo na 
mmayiwa, mutawele 
ilambo ya Ijipitu. 

Mwasiwa Erodi tchineneva 
unafuna anvende mwanawo 
ira ampe.>>



<<Mudowe mwakale wewo 
fiyeda ora inafuna miyo 
duwandeleni ira muze uno.>> 
Mulombwana Joze agavwile 
mazwale, ohovenya, 
mulanda mwanaye na 
mmayiwa, aliwa 
venyihana na mahiyu 
kadowaga Ijipitu. 

Kagafiyile, kohokala 
wewo fiyeda vakwile Erodi.



Jejo johoireya ira 
jikwakwanelihede mazu 
awongile Nabwiya mwa 
namafiyiheda mmohi ira: 
<<Dihimuitana 
mwanaga ira akumemo 
muIjipitu.>>



Mbwenye Erodi, vahanle liye, 
agaonne ira: <<Andimuwa a 
toto ale kohodinyenga, kizile 
diwandela uli mwana!>>, 
ohotakaleliwa valukulu. Voira 
liye ohafukaga andimuwa a 
toto ale siku naromile atu . . .



. . . ona nyenyedi yahara atu, 
oharuma atu ira kadowe Beleme 
na vilambo dowandamela 
wewule, kaapemo ahima atene 
a anapongwe, roma mwana wa 
mmandani fiyeda mwana wa 
yaka mbinli.



Vakwile mwene Erodi, 
mungelro wa Nabwiya 
ohozaga muIjipitu mwali atu 
mule, muwandela Joze 
morohani, liye ira: <<Uvenye, 
        umutukule mwanawo na 
        muhiyanawo, muwelele 
        ilambo ya Izarayeli 
        mwasiwa ale kafuna 

        kampe mwanoyo, 
        kohomala kwa.>>



Mbwenye kagali 
mundila, kahanafiye 
ilambo ya Izarayeli, 
Joze ohovwa ira: 
<<Uhanle 

atongaga 
porovinsiya ya Judeya 
vamalroni va Erodi, gu mwanaye 
Arkelawu.>> Evale liye ohoroma ova dowawo. 



Mbwenye ohowandeliwa 
morohani akoka ira: 
<<Uvenye, udowe 
porovinsiya ya 
Galileya.>> 

Evale
kohodowaga sidadi ya 
Nazareti, aliwa kalaga wewule 
ira kakwakwanele mazu kawongiwe 
na anamafiyiheda zela Namatikeliwa ira: 
<<Liye unerege itaniwa muNazareti.>>

Tchoira Mulugu ohaziveliwa atu a 
mwilamboni ya vati na makalelo 

ohokala a masika fiyeda liye muruma 
Mwanaye mmohive anna liye ira mutu 

uli watene unamuroromela 
ahatolowe mbwenye akayena 

ingumi yohomala. 



Roma 3:23 Hiyo atu atene nihimala tega eto nnafwanyeya 
olapela wene na undimuwa wa Mulugu. 

 
Roma 6:23 Yotambilra ya yotega ku ukwa. Mbwenye 

mahala unavaha Mulugu muwari mwa Nabwiya wehu Yesu 
Kiristu anozana ingumi yohomala.

Eberewu 9:27 Eto sawasawa nnga kada mutu uvahiwe ira 
akwe fendo imohi bahi, amala atongiwe na Mulugu, 

sawasawa eto nnga Kiristu. 

Efezo 2:8,9 Tchoira na nyenne muhuvulusiwa muwari mwa 
sayi da Mulugu eto muwari mwa nroromelo. Muwari 

movulusiwa mule, kilivo iirile nyo ira Mulugu auvuluseni. 
Vulusiwa tchi yengo yovahiwa na Mulugu.

Kunazela joira jehu. Nona kalivo unawanda vitukulela. 



Roma 10:9,10 Muselu unalaleya hiyo, nnalaleya ira wenno 
unarumelela na wanoni waye ira: <<Yesu gu Mbwiye>>, 

wenno unaroromela na mmirimani mwaye ira Mulugu 
ohomuvenyiha mokwani, gwenno unafuna vulusiwa. 

Tchoira mutu amuroromela Yesu na mmirimani mwaye 
unokalihiwa wapama. Arumelela na wanoni waye ira: 

<<Yesu gu Mbwiye.>> unovulusiwa.

Juwawu 3:16,17 Tchoira Mulugu ohaziveliwa atu a 
mwilamboni ya vati na makalelo ohokala a masika fiyeda 

liye muruma Mwanaye mmohive anna liye ira mutu uli 
watene unamuroromela ahatolowe mbwenye akayena 

ingumi yohomala.
Tchoira Mulugu amurumaga Mwanaye azaga mwilamboni 
ya vati, kamurumile ira aze aamange mulandu atu, nari. 

Mbwenye umurumile ira aze aavulumutche. 



1 Juwawu 5:11-13 Umboni Mulugu univahile liye gu ula. 
Liye univahile ingumi yohomala. Ingumi iwa tcheniyo 

inafwanyeya muwari mwa Mwanaye. 
Wenno unna Mwanaye ukana ingumi. Mbwenye wenno 

ahanna Mwana Mulugu kanna ingumi.
Miyo jatene eji nnaulrembelani nyo atu ororomela nzina na 

Mwana Mulugu ira muiziwe ira muhukana ingumi 
yohomala.

